
సీ. హరినీలరుచిరమధ్యప్రభాభోగంబు నంభోదరశ్రేణి నపహసింప

శశికాంతకుట్టిమచ్ఛాయాకలాపంబు వరబలాకావైభవంబు నెఱప

నంగనాచటులకటాక్షపాతంబులు సౌదామనీవిలాసములు సేయ

నిబిడభేరీశంఖనినదసంరంభంబు ఘనగర్జితప్రౌఢిఁ గైకొనంగఁ

గీ. గలహవిగళితసౌధాగ్రగతవధూటి

కా ప్రసూనాళి కరకాప్రకాస్తిఁ బెనుప

మహిమ నే ప్రొద్దు వర్షాగమంబు ఠేవ

దీపితం బయ్యె భోగవతీపురంబు. (జ) 338



భాస్కరుఁడు [?] (ఆం)

సీ. తొలిపల్కు మునికోలఁ దోఁచువారువములు వారువములఁ గన్న సారథియును,

సారథిఁగన్న యస్త్రము నస్త్రమును మోచు గరి గరితోడఁ దొడరెడు నారి,

నారిమీఁదటి తేరు తేరిమీఁదటి విల్లు నా విల్లుపై పట్ల నరుగు రథము,

మెఱుఁగుఁజిప్పలజోడు మెయిజోడుపై గతుల్ గతులపై విజ్జోడుకండ్లు కండ్లు

గీ. సరివెలుఁగుచున్న ములికియు సంఘటించి

విషమలక్ష్యము ల్సమదృష్టి విఱుగనేసి

జయము చేకొన్న విలుకాఱ చక్రవర్తి

కరుణ దళుకొత్త మనలను గాచుఁగాత. (ఆం) 339



మల్లయ, నంది [మదనసేనము] (జ)

గీ. అపుడు తానావసానంబునందు మధ్య

కీలితంబయి యొప్పెఁ గెంగేలు వలికి

నలియవు గదా యటంచు నా నడిమితీఁగ

నుపచరింపఁగ వచ్చినదో యనంగ. (జ) 340



సీ. తళతళమను పతాకలతోడ రవికాంతిఁ దలతలమనెడి రత్నములతోడఁ

గనఁగన సొబ గధికంబైన పొడవుతో గనకనమను హేమకాంతితోడఁ

గలకలఁ బల్కుచిల్కలతోడ గృహదీర్ఘి కలఁగలహంససంఘములతోడఁ

బరిపరిగతి నాడుబర్హులతో నిజోపరిపరిగతిమేఘపంక్తితోడఁ

తే. దముల విహరించు పారావతములతోడ

భ్రమదళివ్రాత సుమవితానములతోడఁ

బ్రమదవనవాసనలచేతఁ బ్రమద మొసఁగి

యెనయు నీ మేడతోఁ బ్రతి యెనయఁ గలదె? (జ) 341

		 ఈ పేజీలో చివరి మార్పు 25 జూన్ 2020న 22:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

